
Réamhrá  

Cuireann an treoir seo ón Roinn Oideachais agus Scileanna (ROS) comhairle ar fáil 

faoin tslí inar féidir le scoileanna agus le múinteoiri tacú le leanúnachas na foghlama do 

scoláirí le riachtanais speisialta oideachais le linn dúntaí scoileanna bainteach le 

COVID-19.1  

Tá tábhacht ar leith ag baint leis an ngá atá ag scoláirí a bhfuil riachtanais speisialta 

oideachais (RSO) acu le scolaíocht go rialta agus go leanúnach. Cé gur gá tacú le gach 

scoláire chun a iad a choimeád gafa leis an bhfoghlaim, áirítear scoláirí le RSO i measc 

na scoláirí a bhfuil an tacaíocht is mó de dhíth orthu ag an am seo. Go deimhin, tá raon 

straitéisí agus beart tugtha isteach ag a lán scoileanna ina bhfreastalaítear ar 

riachtanais daltaí le RSO. Tá samplaí de na straitéisí sin ar fáil sa nóta treorach seo. 

Tá an Roinn buíoch do na scoileanna agus na múinteoirí rannpháirteacha as a 

gcleachtas a roinnt. Tá an Roinn faoi chomaoin freisin as an gcomhairle a chuir raon 

leathan páirtithe leasmhara ar fáil nuair a bhí an treoir seo á hullmhú.  

Príomhthéamaí na treorach seo 

 Ról scoileanna agus múinteoirí maidir le bheith gafa le scoláirí RSO 

 Múinteoirí agus ceannairí scoile ag obair chun tacú le scoláirí le RSO 

 Teagmháil a choinneáil le tuismitheoirí agus caomhnóirí 

 Scoláirí le RSO a choinneáil slán i dtimpeallacht na cianfhoghlama 

 Acmhainní do mhúinteoirí 

 

Ról scoileanna agus múinteoirí maidir le bheith gafa le scoláirí le RSO 

D’fhéadfadh scoláirí le RSO a bheith an-leochaileach agus iad ag iarraidh dul i dtaithí ar 

easnamh na scoile, ar athruithe ina ngnáthaimh laethúla, agus gan a gcairde ná a 

múinteoirí le feiceáil acu. Tá sé ríthábhachtach go gcoimeádtar scoláirí le RSO i 

dteagmháil leis an bhfoghlaim agus an scoil trí theagmháil lena múinteoirí ag an am seo. 

                                                   

 

1 Déanfar an doiciméad seo a uasdátú de réir mar is gá chun na cúinsí todhchaí a d’fhéadfadh a 

bheith i gceist maidir le dúntaí scoileanna a chur san áireamh.  

Ról na múinteoirí ábhar 

I ngach scoil, leanann freagracht iomlán na múinteoirí ábhar ar oideachas a scoláirí, ina 

measc freagrachtaí dóibh siúd le RSO. Le linn na tréimhse dúnta, is cóir do mhúinteoirí 

ábhar leanúint le tascanna a idirdhealú go cuí chun iad a oiriúnú do riachtanais 

foghlama scoláirí le RSO. Is cóir dóibh rath an chuir chuige idirdhealaithe seo a thomhas 

trí iarrachtaí scoláirí a mheas, más féidir, agus is cóir dóibh aiseolas a sholáthar go rialta 

do thuismitheoirí agus caomhnóirí agus do scoláirí ar laethanta agus ag amanna a 

aontaítear. Cé go mbeidh sé riachtanach aischothú éagsúil a sholáthar ón aiseolas a 

sholáthraítear i suíomh ranga, is cóir do mhúinteoirí díriú ar iarrachtaí scoláirí a 

dhearbhú agus iad a spreagadh chun leanúint lena n-iarrachtaí agus torthaí an phlé a 

úsáid chun tuilleadh idirdhealaithe a sholáthar ina gclár. Is cóir do mhúinteoirí ábhar dul i 

gcomhairle lena gcomhghleacaithe agus leis an bhfoireann RSO chun cur chuige 

comhordaithe scoile uile a dheimhniú don obair a bheidh á dáileadh ar scoláirí le RSO. 

Ról an mhúinteora oideachais speisialta 

Tá ról lárnach ag an múinteoir oideachais speisialta (MOS) le leanúnachas foghlama a 

dheimhniú i bhfoghlaim scoláirí le RSO. Dá bhrí sin, is cóir do MOS a bheith i 

dteagmháil agus gafa go rialta le scoláirí atá mar chuid dá gcásanna cúraim. 

Cuirfidh an t-eolas atá ag an MOS ar phríomhriachtanais foghlama a scoláirí agus ar na 

spriocanna a aontaíodh, mar atá i gcomhad tacaíochta an scoláire, ar a gcumas oibriú le 

tuismitheoirí agus caomhnóirí chun tacaíochtaí cuí a roghnú i suíomh cianfhoghlama. Is 

cóir don MOS breathnú go cúramach ar an tslí inar féidir cur go réasúnta leis an dul 

chun cinn ar na spriocanna foghlama atá ann cheana tríd an bhfoghlaim sa bhaile. Is 

cóir dóibh an t-eolas seo a úsáid sa chumarsáid le scoláirí agus a dtuismitheoirí agus a 

gcaomhnóirí agus a fháil amach cé na modhanna is fearr a oibreoidh don leanúnachas i 

bhfoghlaim na scoláirí.  

Agus iad ag tacú le foghlaim scoláirí le RSO, tá na gnéithe seo de ról an MOS 

tábhachtach: 

 Teagmháil a bheith acu le múinteoirí ábhar chun clár oibre oiriúnach a dheimhniú 

do scoláirí le RSO; is cóir don chlár a bheith oiriúnaithe go pearsanta, a mhéid 

agus is féidir, do riachtanais an scoláire 

 Pleananna tacaíochta an scoláire a athbhreithniú chun gnéithe den chlár a aithint 

ar féidir obair a dhéanamh orthu sa timpeallacht baile 

 Clár oibre a aontú mar thoradh ar chomhairliúchán le tuismitheoirí agus 

caomhnóirí an scoláire, ag cur san áireamh a n-acmhainn chun cumarsáid a 

dhéanamh i mBéarla nó i nGaeilge  

 Roghanna teicneolaíochta agus acmhainne atá ar fáil ag an múinteoir agus ag 

na scoláirí a aithint agus a úsáid chun tacú leis an bhfoghlaim 

 Tacaíocht a thabhairt do thuismitheoirí agus do chaomhnóirí feidhm a bhaint as 

an teicneolaíocht a úsáidtear an scoil, más féidir agus más infheidhmithe, chun 

tacú le gafacht na ndaltaí leis an fhoghlaim 

 Deiseanna a sholáthar go rialta don scoláire le bheith gafa leis an MOS ag baint 

úsáide as ardáin éagsúla de réir mar a oireann agus mar atá ar fáil 

 Más féidir, sainacmhainní nó tacaíochtaí aonair a roinnt le tuismitheoirí agus 

caomhnóirí, mar shampla, iad siúd a thugann suaimhneas agus rialtacht do 

scoláirí le huathachas 

 Béim a leagan ar dheiseanna do scoláirí le riachtanais speisialta foghlaim sa 

timpeallacht baile, lena n-áirítear páirt a ghlacadh i ngníomhaíochtaí struchtúrtha 

a bhaineann le scileanna saoil agus le maireachtáil go neamhspleách. 

 

Seo roinnt bealaí praiticiúla inar féidir le múinteoirí oideachais speisialta a bheith i 

dteagmháil lena scoláirí: 

 Guthán 

 Pacáistí oibre cruachóip a sholáthar do thuismitheoirí agus do chaomhnóirí2  

 Ríomhphost 

 Aipeanna físchumarsáide ar líne ar nós Skype agus Facetime 

 Ardáin chlosamhairc ar líne ionas gur féidir labhairt leis an tuismitheoir agus an 

scoláire, agus iad a fheiceáil, agus tacaíocht foghlama ar líne a sholáthar. 

Sampla 1: Iar-bhunscoil Mhór le Ranganna Speisialta do scoláirí a bhfuil neamhord de chuid 

speictream an uathachais (NSU) acu 

Cuireann an comhordaitheoir RSO glaoch ar thuismitheoirí chun comhairle a chur orthu faoin 

tslí le tacú leis na scoláirí. Baineann an scoil úsáid as Microsoft Teams chun 

comhleanúnachas sa chur chuige do gach scoláire a dheimhniú. Déanann na múinteoirí 

ábhar na gceachtanna agus na dtascanna foghlama a idirdhealú. Chun leanúnachas 

foghlama a dheimhniú, feidhmíonn amchlár na scoile, ceachtanna tacaíochta san áireamh, 

mar is gnáth. Déantar roinnt ceachtanna a bheoshruthú. Bíonn na MOS i dteagmháil go 

laethúil le scoláirí an ranga speisialta agus leo siúd a bhfuil leibhéil thacaíochta sa bhreis de 

dhíth orthu. Déantar cláir oibre, amchláir aonair agus struchtúir a phleanáil i gcomhpháirt le 

tuismitheoirí. Leagtar béim sa scoil ar ghnáthamh agus ar struchtúr lae na scoláirí a 

choinneáil, mar aon le hiad a choimeád chomh gníomhach agus chomh folláin agus is féidir. 

                                                   

 

2 Is cóir do phearsanra scoile leanúint i gcónaí leis na saintreoirithe don tsláinte phoiblí atá i 
bhfeidhm maidir le foirgnimh scoile a rochtain. B’fhéidir nach mbeidh sé indéanta pacáistí oibre 
cruachóipe a sholáthar ach má tharlaíonn go mbíonn cead ag múinteoirí na foirgnimh scoile a 
rochtain.  

Ról na gcúntóirí riachtanas speisialta 

Faoi Chiorclán 0024/2020, tá gach cúntóir riachtanas speisialta (CRS) le hainmniú do 

shannachán sealadach. Cruthóidh sannachán sealadach na CRS chuig seirbhísí 

míchumais do leanaí i bhFeidhmeannas na Seirbhíse Sláinte (FSS) taca ríthábhachtach 

chun iarrachtaí teaghlaigh leochaileacha a bhfuil leanaí/ daoine óga acu le riachtanais 

mhíchumais chasta a thacú. Ina lán cásanna, tá CRS ag tacú go leanúnach le 

teaghlaigh ó thosaigh tréimhse dúnta na scoileanna. Cé go gcuirtear fáilte roimhe seo, 

baineann an fócas anois díreach le tacaíocht a sholáthar ar bhealach struchtúrtha tríd 

an FSS.  

 

Má tá cúntóir riachtanais speisialta athshannta chun obair FSS a dhéanamh, ní bheidh 

sí/sé faoi bhainstíocht na scoile le linn thréimhse an tsannacháin. Caithfear na bealaí 

cumarsáide idir an scoil agus an CRS a éascú de réir mar is cuí, áfach, chun a chinntiú 

go bhfaigheann an CSR treoir faoi shaincheisteanna oideachsúla a eascraíonn as an 

tsraith de thacaíochtaí a chuireann na foirne FSS ar fáil le linn an tréimhse seo. 

Múinteoirí agus ceannairí scoile ag obair chun tacú le scoláirí le RSO  

Éilíonn na dúntaí reatha ar scoileanna agus ar mhúinteoirí bealaí nua a úsáid chun 

leanúnachas foghlama a dheimhniú do scoláirí le RSO fad a bhíonn siad lasmuigh de 

thimpeallacht na scoile. Mar sin féin, beidh na bealaí nua seo bunaithe ar na céimeanna 

céanna a bhíonn mar bhonn le cleachtais mhúinteoirí i suíomhanna scoile: pleanáil; cur i 

bhfeidhm; monatóireacht; agus athbhreithniú. Nuair a bhíonn obair, le déanamh sa 

bhaile, á dáileadh ar scoláirí RSO, is cóir do scoileanna agus do mhúinteoirí a bheith 

san airdeall faoi na brúnna atá ar theaghlaigh áirithe agus gan ró-ualach, le han-chuid 

obair bhaile, a leagann ar scoláirí go mb’fhéidir go mbeidh cúnamh de dhíth orthu ó 

dhuine fásta. Is fearr a dhéantar seo trí éisteacht agus obair i gcomhpháirt le 

tuismitheoirí agus caomhnóirí agus scoláirí. 

Tá a lán réiteach ar dhúshlán na cianfhoghlama in úsáid go sásúil ag scoileanna agus tá 

samplaí dá leithéid ar fáil thíos.  Tá sé tábhachtach a thuiscint go bhfuil fáil ar sheirbhísí 

tacaíochta agus ar phearsanra na Comhairle Náisiúnta um Oideachas Speisialta 

(CNOS) agus ar shíceolaithe na Seirbhíse Náisiúnta Síceolaíochta Oideachais (SNSO) 

chun tacú le scoileanna le cuidiú leo cuir chuige i leith na cianfhoghlama a dhearadh do 

scoláirí le RSO. Mar aon leis sin, d’fhéadfadh scoileanna breathnú an féidir 

gníomhaireachtaí tacaíochta nó pobail atá lonnaithe go háitiúil a chur i dteagmháil le 

chéile, lena n-áirítear eagraíochtaí do dhaoine faoi mhíchumas, chun cuidiú leo leis an 

ngnó seo.    

Is cóir an clár oibre do scoláirí le RSO a bhainistiú agus a chomhordú ag leibhéal na 

scoile uile, ina mbeidh bainistíocht na scoile, an fhoireann oideachais speisialta agus na 

múinteoirí ranga páirteach. Is cóir é seo a bheith treoraithe ag na prionsabail mar atá i 

Treoirlínte d’Iar-Bhunscoileanna: Ag Tacú le Scoláirí a bhfuil Riachtanais Speisialta 

Oideachais acu (2017) na Roinne. Is cóir do scoileanna na hacmhainní teagaisc don 

https://www.education.ie/ga/An-C%C3%B3ras-Oideachais/Oideachas-Speisialta/treoirlinte-diar-bhunscoileanna-ag-tacu-le-daltai-i-scoileanna-priomhshrutha-a-bhfuil-riachtanais-speisialta-oideachais-acu.pdf
https://www.education.ie/ga/An-C%C3%B3ras-Oideachais/Oideachas-Speisialta/treoirlinte-diar-bhunscoileanna-ag-tacu-le-daltai-i-scoileanna-priomhshrutha-a-bhfuil-riachtanais-speisialta-oideachais-acu.pdf

oideachas speisialta atá ar fáil dóibh a úsáid lena dheimhniú go leantar leis na leibhéil 

chuí tacaíochta a sholáthar do scoláirí le RSO, de réir mar a oireann don leibhéal 

riachtanais atá acu.  

Is cóir don phleanáil a bheith dírithe ar an scoláire agus ailínithe leis na spriocanna 

foghlama mar atá i gcomhad foghlama an scoláire. Is cóir í a bheith bunaithe ar chúinsí 

an scoláire aonair agus ar riachtanais tuismitheoirí agus caomhnóirí agus scoláirí ag an 

am seo. Nuair a bhíonn clár oibre á phleanáil do scoláirí le RSO, tá sé tábhachtach a 

dheimhniú:  

 Go mbíonn teagmháil le tuismitheoirí agus caomhnóirí lena chinntiú gur féidir 

leibhéal tacaíochta réalaíoch a sholáthar gan ró-ualach a chur ar an tuismitheoir 

ná ar an teaghlach 

 Go mbíonn tuismitheoirí agus caomhnóirí lán-eolasach ar na tacaíochtaí, na 

hacmhainní agus na cuir chuige foghlama atá in úsáid ag an múinteoir ranga 

agus ag an MOS chun a leanbh a bheith gafa i ngníomhaíochtaí foghlama 

 Go mbíonn príomhphearsanra ar fáil lena n-áirítear múinteoirí agus foireann eile, 

más cuí, chun na tacaíochtaí a sholáthar do scoláirí 

 Go mbíonn acmhainní teicneolaíochta agus teagaisc ar fáil do mhúinteoirí, 

téacsleabhair ar líne san áireamh, chun tacú leo ina gcuid oibre 

 Go mbíonn deiseanna ag múinteoirí na scoile chun comhoibriú agus cleachtas 

agus acmhainní a roinnt; is cóir deiseanna a bheith ag múinteoirí chun an 

saineolas TFC atá acu a roinnt leis an MOS agus le múinteoirí eile 

 Go mbíonn aird chuí ar pholasaí na scoile faoi shábháilteacht ar líne i 

dtimpeallacht na cianfhoghlama do scoláirí le RSO, go háirithe mar a bhaineann 

le húsáid shlán agus eiticiúil an idirlín, sonraí pearsanta a choinneáil slán, agus 

cosaint leanaí3. 

Beidh príomhról ag foireann ceannaireachta na scoile ar an iarracht scoile uile a 

mhonatóiriú agus a dhearbhú. Beidh ról freisin ag an bhfoireann seo, ar a bhfuil an 

príomhoide agus iad siúd a bhfuil dualgais bhainistíochta agus chomhordaithe dáilte 

orthu, chun múinteoirí a spreagadh agus a thacú nuair a bhíonn a gcleachtais i leith na 

cianfhoghlama á bhforbairt acu do scoláirí le RSO agus chun tacaíocht a dheimhniú 

d’fholláine múinteoirí nuair a bhíonn siad gafa leis na dúshláin nua.   

  

                                                   

 

3 Chun comhairle a fháil maidir le freagairt d’ábhar buartha a bhaineann le cosaint leanaí faoi 
dhaltaí ina mbíonn teagmháil ag scoileanna agus ag múinteoirí leo, féach le do thoil ar: Treoir do 
Leanúnachas Scolaíochta do Bhunscoileanna agus d’Iar-Bhunscoileanna a d’fhoilsigh an Roinn 
ar 2 Aibreán 2020. 

https://www.education.ie/ga/Scoileanna-Col%C3%A1ist%C3%AD/Eolas/treoir-do-leanunachas-scolaiochta.pdf
https://www.education.ie/ga/Scoileanna-Col%C3%A1ist%C3%AD/Eolas/treoir-do-leanunachas-scolaiochta.pdf

Sampla 2: Iar-bhunscoil tuaithe 

Bíonn cruinnithe go rialta ag foireann tacaíochta na scoláirí agus tá comhaontú faoin 

bpríomhphointe teagmhála le scoláirí agus a dtuismitheoirí. Cuireann na MOS tacaíocht ar 

fáil trí Google Classroom. Cuirtear tacaíocht ar fáil go laethúil d’fhormhór na scoláirí. Déantar 

cláir oibre, amchláir aonair agus struchtúir a phleanáil i gcomhpháirt le tuismitheoirí agus 

caomhnóirí do scoláirí le RSO níos casta. Nuair a bhíonn na ceachtanna ar líne thart 

déanann na múinteoirí ábhair na scoláirí a mbíonn na deacrachtaí is mó acu a aithint agus 

cuirtear tacaíocht ar fáil chun príomhghnéithe den fhoghlaim a shoiléiriú do na scoláirí sin.  

 

Sampla 3: Iar-Bhunscoil Uirbeach (DEIS) 

Bíonn cruinnithe go rialta ag an fhoireann tacaíochta i dtimpeallacht ar líne agus déantar 

cinntí faoin tslí ina dtacófar leis na scoláirí is leochailí, ina measc iad siúd le RSO. Cuireadh 

trealamh TFC agus rochtain idirlín ar fáil do roinnt scoláirí. Tá sé seo bainte amach i 

gcomhpháirt le gníomhaireacht um thacaíocht teaghlaigh áitiúil.  Tá teagmháil coimeádta ag 

an scoil le gach tuismitheoir. I gcásanna áirithe, déantar an obair a thabhairt go dtí an teach 

nó a chur sa phost. Bíonn na MOS i dteagmháil trí Facetime muna féidir dul i dteagmháil lena 

chéile trí ardán cumarsáide ar líne na scoile. Feidhmíonn an comhordaitheoir teagmhála 

baile, scoile agus an phobail mar phointe teagmhála le tuismitheoirí scoláirí a bhfuil Béarla 

mar theanga breise acu.  

 

Coinneáil i dteagmháil le tuismitheoirí agus caomhnóirí 

Ag an am seo, ní mór do scoileanna agus do mhúinteoirí a bheith tuisceanach maidir 

leis na dúshláin a bhíonn ag teaghlaigh agus iad ag iarraidh struchtúr a sholáthar dá 

leanaí agus cuidiú lena ngafacht sa bhfoghlaim. Tá sé tábhachtach a mheabhrú freisin 

nach múinteoir é/í an tuismitheoir agus nach féidir a bheith ag súil go nglacfaidh sé/sí áit 

an mhúinteora. Is é ról an tuismitheora ná tacú le gafacht an linbh leis an bhfoghlaim a 

mhéid agus is féidir go praiticiúil.  

 

Beidh an chumarsáid éifeachtach agus rialta idir an scoil agus an baile ríthábhachtach 

lena dheimhniú go dtuigeann an uile dhuine na róil, cuir chuige agus ionchais atá ag 

athrú ach atá riachtanach sna cúinsí dúshlánacha atá againn faoi láthair. Is cóir do 

scoileanna a chur i gcuimhne do thuismitheoirí agus do chaomhnóirí go bhfuil sé 

tábhachtach am agus spás a chruthú gach lá dá leanbh chun leanúint leis an 

bhfoghlaim. Cuireann an Treoir do Leanúnachas Scolaíochta do Bhunscoileanna agus 

d’Iar-Bhunscoileanna (lch. 8) na Roinne treoir ghinearálta ar fáil do scoileanna faoin 

tábhacht a bhaineann le bheith i dteagmháil leis na tuismitheoirí agus na caomhnóirí 

uile.  

Mar aon leis an gcomhairle sin, is cóir do scoileanna a bheith ag obair ar chomhordú na 

bpríomhtheachtaireachtaí do thuismitheoirí agus do chaomhnóirí scoláirí le RSO agus a 

dheimhniú go mbíonn tuin na dteachtaireachtaí tacúil agus go léirítear tuiscint ar 

shuíomh eisceachtúil na dteaghlach. Ní mór do cheannairí scoile agus do mhúinteoirí 

comhaontú a bheith eatarthu maidir leis na prótacail chumarsáide le teaghlaigh ionas 

gur féidir sonraí pearsanta na dteaghlach agus na múinteoirí a chosaint.  

 

Is cóir do na MOS teagmháil a choinneáil go rialta le tuismitheoirí agus caomhnóirí na 

scoláirí atá faoina gcúram, cé go mb’fhéidir nach mbeidh ach teagmháil chúirtéise chun 

seiceáil isteach, comhrá tacúil ginearálta nó éisteacht le hábhar imní an tuismitheora i 

gceist le roinnt comhráití. Is féidir le MOS, más cuí, tuismitheoirí agus caomhnóirí a 

chomhairliú faoin tslí le foghlaim a leanaí a thacú le gníomhaíochtaí foghlama ‘indéanta’ 

ina mbíonn fócas soiléir ar fhoghlaim-baile seachas ar theagasc-baile. Do thuismitheoirí 

agus do chaomhnóirí leanaí a bhfuil riachtanais níos casta acu, beidh gá le teagmháil go 

laethúil le tuismitheoirí agus caomhnóirí. 

Seo a leanas roinnt roghanna do MOS nuair a bhíonn siad i dteagmháil le 

tuismitheoirí agus caomhnóirí scoláirí aonair le RSO: 

 Moladh a thabhairt don mhéid atá déanta go dtí seo ag tuismitheoirí agus 
caomhnóirí agus a thabhairt le fios dóibh go bhfuil iliomad deiseanna foghlama 
dá leanbh sa bhaile agus mórthimpeall an bhaile, mar shampla, gníomhaíochtaí 
fisiciúla 

 Tuismitheoirí agus caomhnóirí a ghríosadh chun cúram a ghlacadh dá sláinte 

agus dá bhfolláine féin mar go dtosaíonn folláine leanaí RSO le folláine 

tuismitheoirí, caomhnóirí agus cúramóirí 

 Na scoláirí a bheith páirteach, más féidir, sa chomhaontú faoi mhéid an chláir 

oibre  

 Tacú le tuismitheoirí agus caomhnóirí chun brabhsálaithe gréasáin agus scagairí 

idirlín soláimhsithe do leanaí a shuiteáil nó chun uirlisí foghlama digiteacha a 

rochtain 

 Comhairle a chur ar thuismitheoirí agus ar chaomhnóirí faoi nodanna oiriúnacha 

agus cuir chuige do na modhanna is fearr dá leanbh ar aon dul, a mhéid agus is 

féidir, leis an gcur chuige a bhíonn i dtimpeallacht na scoile. 

Sampla 4: Iar-Bhunscoil Mhór 

Cuireann MOS acmhainní closamhairc ar líne ar fáil; déantar ranganna beo a óstáil ina 

mbíonn tuismitheoirí agus caomhnóirí i láthair go fíorúil; tugann siad tascanna ar féidir iad a 

dhéanamh ag baint úsáide as gnáth-acmhainní a bhíonn ar fáil sa bhaile, agus soláthraíonn 

siad gníomhaíochtaí agus tascanna treoraithe a bhíonn scafláite do na scoláirí. Iarrtar ar na 

múinteoirí príomhshrutha an obair a thugann siad a dhifreálú. Seolann scoláirí RSO pictiúir de 

thascanna a bhíonn críochnaithe trí aipeanna fóin, ríomhphost, ardáin ar líne a bhfuil taithí 

acu orthu nó cuirtear cruachóip sa phost chuig na múinteoirí. Roinneann scoláirí ar Chlár 

Foghlama Leibhéal 1 (CFL1) agus ar Chlár Foghlama Leibhéal 2 (CFL2) fianaise ar a mbíonn 

foghlamtha acu ina bpunann foghlama. Tá obair na scoláirí á stóráil go digiteach ag na 

múinteoirí. Tá treoir á soláthar ag foireann na Sraithe Sóisearaí do Mhúinteoirí (SSM) do na 

MOS, agus tá na MOS ag baint úsáide as acmhainní agus comhairle ón SSM. 

 

Scoláirí le RSO a choinneáil slán i dtimpeallacht na cianfhoghlama  

Tá fáil i dTreoir na Roinne do Leanúnachas Scolaíochta do Bhunscoileanna agus d’Iar-

Bhunscoileanna (lch. 9) ar chomhairle faoi úsáid shlán agus eiticiúil an idirlín i rith na 

cianfhoghlama agus ar shonraí pearsanta a choinneáil slán nuair a bhítear ag obair ón 

mbaile. Is cóir do scoileanna a dheimhniú, ach go háirithe, go mbíonn an Polasaí Úsáide 

Inghlactha (PÚI) mar bhonn agus mar threoir do ghníomhaíochtaí cianfhoghlama chun 

tacú le gafacht i ngach cineál múnla. 

Mar aon leis an gcomhairle sin, is cóir do scoileanna:  

 taighde a dhéanamh ar aipeanna agus ar ardáin foghlama ar líne atá in úsáid de 

réir na treorach atá á soláthar ag an SFGM ar a láithreán Teicneolaíocht san 

Oideachas  

 leanúnachas a léiriú sna hardáin a bhíonn in úsáid, go háirithe do scoláirí le 

huathachas  

 feasacht scoláirí ar na hardáin a dheimhniú sula n-úsáidtear iad chun tacú leis 

an teagasc agus leis an bhfoghlaim 

 tacaíocht a sholáthar do thuismitheoirí agus do chaomhnóirí, de réir mar is gá, 

chun uirlisí foghlama digiteacha a rochtain dá leanaí agus chun brabhsálaithe 

gréasáin agus scagairí idirlín, atá soláimhsithe do leanaí, a shuiteáil. 

 

Is cóir do mhúinteoirí freisin:  

 an deis a thapú chun scileanna sábháilteachta idirlín a theagasc, ar nós 

abhatáranna a úsáid in ionad fíor ghrianghraif 

 bunrialacha agus ionchais shoiléire a shocrú le tuismitheoirí, caomhnóirí agus 

scoláirí nuair a bhíonn ardáin fhoghlama ar líne in úsáid  

https://www.pdsttechnologyineducation.ie/en/
https://www.pdsttechnologyineducation.ie/en/

 staidiúir choirp chuí a mhealladh i scoláirí, ag cur amharcleideanna agus físeáin 

ar fáil más gá. 

Acmhainní do mhúinteoirí 

Tá a lán acmhainní ar líne ar fáil chun tacú le hoideachas scoláirí le RSO. Cé go raibh a 
lán de na hacmhainní seo ann sular dúnadh scoileanna, tá roinnt láithreán gréasáin tar 
éis an t-ábhar atá acu a nuashonrú, rud a léiríonn na dúshláin a bhaineann le 
tacaíochtaí a sholáthar go cianda. Ní liosta uileghabhálach atá i gceist leis an liosta a 
cuireadh ar fáil in Aguisín 1. Tá úsáid á baint ag a lán scoileanna cheana féin as na 
hacmhainní atá luaite agus as acmhainní eile freisin. Is cóir a thuiscint nach dtugann an 
ROS faomhadh d’aon uirlisí ná acmhainní seachtracha ar leith. 

Aguisín 1: Acmhainní chun tacú le gafacht go leanúnach leis an 
bhfoghlaim  

Acmhainní CNOS: 

 Tá cur síos ar láithreán gréasáin na CNOS  ar raon leathan acmhainní atá oiriúnach 

do scoláirí le riachtanais speisialta oideachais. Tá rannóg nua acmhainní ar an 

láithreán chun tacú leis an bhfoghlaim sa bhaile le linn an ama seo. Ar an láithreán, 

tá  rannóg do mhúinteoirí agus rannóg do thuismitheoirí agus do chaomhnóirí. 

 Tá na hacmhainní ullmhaithe ag múinteoirí (comhairleoirí CNOS), múinteoirí 

cuartaíochta, cleachtóirí iompraíochta, teiripeoirí urlabhra agus teanga agus 

teiripeoirí saothair. Tá naisc freisin chuig a lán láithreán gréasáin oideachasúla 

úsáideacha chun tuismitheoirí, caomhnóirí agus múinteoirí a dhíriú i dtreo 

tacaíochtaí breise ar líne. Tá mír ghairid ann ar aipeanna úsáideacha le húsáid sa 

bhaile. Faoi láthair, déantar an chuid a bhaineann le haipeanna a uasdátú faoi dhó 

sa tseachtain. 

 Tá fáil i gcónaí ar ghréasán comhairleoirí CNOS do scoileanna agus múinteoirí trí 

fhoirm iarratais na CNOS. Cuirtear tacaíocht agus comhairle ar fáil ar an nguthán 

agus ar ríomhphost chun tacú le muinteoirí agus le scoláirí RSO. Tá an fhoirm 

anseo. 

 Tá eagraithe riachtanas speisialta oideachais agus múinteoirí cuartaíochta do 

scoláirí bodhra/ a bhfuil lagú éisteachta orthu nó scoláirí dalla/ a bhfuil lagú radhairc 

orthu fós i dteagmháil le scoileanna agus le tuismitheoirí ar an bhfón agus trí 

ríomhphost. Tá teacht ar a sonraí teagmhála ag CNOS Seirbhísí Réigiúnda Liosta 

Teagmhála. 

Acmhainní na SNSO 

 Tá eolas luachmhar ar fáil ar láithreán na Seirbhíse Náisiúnta Síceolaíochta 
Oideachais (SNSO)  do scoileanna agus do theaghlaigh ar thopaicí ar nós folláine, 
cianfhoghlaim agus gnáthamh agus struchtúr a sholáthar do scoláirí. 

 Tá acmhainní ar litearthacht, pleanáil don aistriú srl. ar fáil ón SNSO sna Treoirlínte, 
Nodanna agus Bileoga do Thuismitheoirí agus i rannóg an Mhúinteora den 
leathanach idirlín Acmhainní agus Foilseacháin. 

Acmhainní ar leith don uathachas  

 Faoi dhó sa tseachtain, déanann an Middletown Centre for Autism seimineáir 

ghréasáin a ostáil ó aoichainteoirí ar an láthair agus go hidirnáisiúnta. Tá foghlaim ar 

líne do mhúinteoirí agus do thuismitheoirí agus do chaomhnóirí ar an timpeallacht 

fhíorúil foghlama agus tá acmhainní ar líne, ina measc físeáin, ar an tslí le straitéisí 

ar leith don uathachas a úsáid. Tá naisc chuig na meáin shóisialta ar an láithreán 

gréasáin (Facebook, Instagram, Pinterest agus Twitter) do nodanna chun cuidiú le 

leanaí agus daoine óga i rith Paindéim Covid-19. I measc na n-acmhainní 

úsáideacha eile, tá: 

 Acmhainn Déagóra  

 Acmhainn Scileanna Saoil  

 Acmhainn Thógáil Inniúlachta  

https://ncse.ie/
https://ncse.ie/online-resources-for-teachers
https://ncse.ie/online-resources-for-parents
https://ncse.ie/useful-apps
https://ncse.ie/useful-apps
https://docs.google.com/forms/d/e/1FAIpQLSctjejW1iUogBXqTKebNDPi6euqKP4Jv5F0aOS1df8MnhMoEg/viewform
https://ncse.ie/regional-services-contact-list
https://ncse.ie/regional-services-contact-list
https://www.education.ie/ga/Scoileanna-Col%C3%A1ist%C3%AD/Seirbh%C3%ADs%C3%AD/An-tSeirbh%C3%ADs-N%C3%A1isi%C3%BAnta-S%C3%ADceola%C3%ADochta-Oideachais-NEPS-/follaine.html
https://www.education.ie/ga/Scoileanna-Col%C3%A1ist%C3%AD/Seirbh%C3%ADs%C3%AD/An-tSeirbh%C3%ADs-N%C3%A1isi%C3%BAnta-S%C3%ADceola%C3%ADochta-Oideachais-NEPS-/follaine.html
https://www.education.ie/en/Schools-Colleges/Services/National-Educational-Psychological-Service-NEPS-/Resources-Publications.html
http://www.middletownautism.com/
https://vle.middletownautism.com/
https://vle.middletownautism.com/
https://teenage-resource.middletownautism.com/
https://life-skills.middletownautism.com/
https://capacity-resource.middletownautism.com/

 Acmhainn Dea-chleachtais 

 Próiseáil Chéadfach 

 Tá fáil ar an láithreán gréasáin AsIAm ar mhíniúcháin ar an suíomh COVID -19 do 

scoláirí le NSU trí scéalta sóisialta a úsáid. Tá acmhainní don fhoghlaim sa bhaile mar 

aon le halt ón síciteiripeoir Michael Ryan ar conas ceisteanna mothúchánacha a 

láimhseáil san am lena bhfuilimid ag plé faoi láthair. 

Acmhainní don chianfhoghlaim 

 Tá rochtain ar gach acmhainn cianfhoghlama ag an SFGM ar leathanach idirlín na 
SFGM ar an gcianfhoghlaim, ina measc tacaíocht ar líne do mhúinteoirí a bhfuil gá 
acu le huas-sciliú chun foghlaimeoirí a bheith gafa go cianda. Tá acmhainní 
matamaitice forbartha ag an SFGM chun tacú le múinteoirí agus iad ag cruthú 
ceachtanna cianfhoghlama. Is féidir na hacmhainní seo a aimsiú ar Scoilnet ag an 
nasc seo.  

 Ar láithreán Scoilnet ag https://www.scoilnet.ie/, tá acmhainní don chianfhoghlaim, le 

rochtain sa bhaile, mar aon le naisc chuig seirbhísí tacaíochta na Roinne a 

bhaineann leis na dúntaí scoileanna.   

 Tá an Lárionad Náisiúnta um Threoir san Oideachas (LNTO) tar éis ábhair a ullmhú 

chun tacú le hiar-bhunscoileanna ina ngafacht le scoláirí agus tá fáil orthu siúd 

anseo. 

 Cuireann Webwise ag https://www.webwise.ie raon acmhainní teagaisc saor in aisce 

ar fáil do bhunscoileanna agus d’iar-bhunscoileanna a chlúdaíonn raon topaicí lena 

n-áirítear cibearbhulaíocht, íomhánna a roinnt, na meáin shóisialta agus eile. Tá 

raon acmhainní á n-ofráil ag Webwise chun cuidiú le múinteoirí sábháilteacht idirlín a 

chomhtháthú sa teagasc agus sa bhfoghlaim mar aon le heolas agus comhairle do 

thuismitheoirí agus caomhnóirí agus do na leanaí féin. 

Acmhainní eile 

 Ar leathanach gréasáin na FSS Seirbhísí Tacaíochta Meabhairshláinte do Dhaoine 

Óga, tá liosta de raon seirbhísí agus acmhainní chun cuidiú le daoine óga déileáil le 

deacrachtaí agus iad féin a láimhseáil le linn na géarchéime reatha: tá 

teagmhálacha do Jigsaw; BeLong To; Reach Out; Spunout; Childline; srl. ar an 

liosta. I measc na dtopaicí a chlúdaítear, tá An Ardteistiméireacht i dtréimhse 

COVID-19, cleachtadh coirp, gnáthaimh a bhainistiú, imní faoi COVID-19, coimhlint 

sa teaghlach, agus fanacht i dteagmháil. Tá acmhainní ann freisin do thuismitheoirí 

agus do chaomhnóirí. 

 Ar láithreán gréasáin Ionchuimsiú Éireann, tá naisc chuig tacaíochtaí do raon 

gníomhaíochtaí foghlama lena n-áirítear bileoga oibre atá oiriúnach do scoláirí í le 

RSO. Tá naisc ann freisin do ghníomhaíochtaí ar nós físeáin theiripe ceoil ar 

YouTube.  

 Tá eolas agus acmhainní ar láithreán gréasáin Chumann na Scoileanna Pobail agus 

Cuimsitheacha (ACCS) do scoláirí le riachtanais bhreise foghlama. Tá rannóg ann 

https://best-practice.middletownautism.com/
https://sensory-processing.middletownautism.com/
https://asiam.ie/
https://asiam.ie/social-story-covid-19-lockdown/
https://asiam.ie/hannah-odwyer-resources-for-learning-at-home/
https://asiam.ie/maintaining-calmness-about-covid-19-corona-virus-in-the-autism-community/
https://asiam.ie/maintaining-calmness-about-covid-19-corona-virus-in-the-autism-community/
https://www.pdst.ie/distancelearning
https://www.pdst.ie/distancelearning
https://www.pdst.ie/primary/literacy/literacyathome
https://www.scoilnet.ie/
https://www.education.ie/ga/An-Roinn/Gn%C3%ADomhaireachta%C3%AD/L%C3%A1rionad-N%C3%A1isi%C3%BAnta-um-Threoir-san-Oideachas.html
https://www.ncge.ie/covid-19/support
https://www.webwise.ie/
https://www2.hse.ie/wellbeing/mental-health/supports-for-young-people.html
https://www2.hse.ie/wellbeing/mental-health/supports-for-young-people.html
http://www.inclusionireland.ie/
http://www.inclusionireland.ie/content/covid-19-resources

freisin chun tacú le scoláirí le RSO foghlaim ar líne a rochtain. Is féidir an t-ábhar sin 

a rochtain anseo.  

 Cuireann Cumann Náisiúnta Príomhoidí agus Príomhoidí Tánaisteacha (NAPD), i 

gcomhar le roinn oideachais Ollscoil Chorcaí, comhairle ar fáil chun tacú le scoláirí a 

bhfuil riachtanais bhreise acu. Is féidir an doiciméad sin a rochtain anseo.  

 Dírítear aird na múinteoirí ar an gClár Cúnaimh agus Folláine Fostaithe. Tá na 

sonraí ar fáil ag an nasc seo: An Clár Cúnaimh agus Folláine Fostaithe. 

 

https://www.accs.ie/supporting-students-with-aen
https://www.napd.ie/wp-content/uploads/2020/03/Remote-Teaching-and-Learning-for-Students-with-AEN.pdf
https://www.education.ie/ga/Foireann-Oideachais/Seirbh%C3%ADs%C3%AD/An-Clar-Cunaimh-agus-Follaine-Fostaithe/An-Clar-Cunaimh-agus-Follaine-Fostaithe.html

